2

Vooraf sang 

Ps 33-2: 1, 2, 7
Ps 34-1: 1, 2, 4

Ontmoetingsdiens
Intreelied Ps 45-1: 1, 10
Votum
Seën
Lofsang Ps 84-1: 1, 2
Geloofsbelydenis  

Verootmoedigingsdiens

Wet – Fokus op die 10de gebod
Lees ook Jakobus 1; 12 – 18 en 4 : 1 – 3
Sondag 44 vr 113

Sing Sb 9-1: 10, 11;   

Woorddiens

Gebed
Skriflesing: Ps. 84

Sing Ps 84-1: 3, 4              

Woordverkondiging 

Antwoorddiens

Gebed

Liefdegawes
Gebed vir BnB 

Slotsang Ps 84-1: 5, 6
Seëngroet
Amen Sb 13 – 2.
Geliefde brs en srs en kinders

Wanneer verlang ons as gelowiges die meeste na innige gemeenskap met God in die erediens op Sondae? Dit is mos wanneer ’n mens om een of ander rede nie gereeld daar kan kom nie!,  Wanneer siekte of dwingende omstandighede jou verhinder om Sondae die Here te ontmoet! Jou verlange na die Here word ook geweldig aangewakker wanneer jy deur moeilike tye in jou lewe gaan. Wanneer daar een of ander beproewing oor jou pad kom of versoeking is waarmee jy worstel, dan kan jy nie wag om weer gemeenskap met God te hê in die erediens nie! Jy verlang na die troos en bemoedig en krag wat jy ontvang in so ontmoeting met die Here!

Die gelowige se verlange word ook intens aangewakker wanneer jy so oorweldig word deur jou roeping daarbuite in die wêreld. Daar waar jy besig is om die nood en ellende van die wêreld te bedien en dit jou leegtap. Waar jy besig is in jou stryd teen die mag van die duisternis en om mense uit die hand van die duiwel te ruk. 
Soos ons verlede Sondag uit Miga 6 vers 8 gehoor het: daar waar ware geloof jou van Maandag tot Saterdag besig hou om reg in die samelewing te laat geskied, om liefde te leef en elke dagbedagsaam voor God te leef, maak dit jou moeg en bring dit soveel uitdagings op jou pad dat jy smag om net weer deur jou gemeenskap met God versterk en toegerus te word! Ons roeping in die wêreld wat ons so uitput en wat ons tot die besef bring dat ons sonder God se krag niks kan vermag nie, laat my verlang om Sondag die Here te kom ontmoet. 

Hierdie selfde verlange om God in die erediens te ontmoet hoor ons by die digter van psalm 84. Sy hele wese smag na die Here. Die lewe het hom as’t ware uitgedroog en hy dors na gemeenskap met God. Hoekom? 

Want, geliefde brs en srs, ware geloof is ook om die Here te ontmoet in die erediens op Sondag.Dit is die boodskap vir vandag: ware geloof beteken ook dat die gelowige God in die erediens moet kom ontmoet 
Ware geloof kan nie sonder hierdie besondere ontmoeting tot volle ontplooing kom nie! God het dit so beskik dat daar een dag sal wees wat die gelowige rus van sy sesdaaglikse werk om God op besondere manier in die erediens te ontmoet. Sonder hierdie ontmoeting op ‘n Sondag kan ek nie my roeping van Maandag tot Saterdag uitleef nie.

Verlede week in Miga het die Here dit baie sterk op ons hart gedruk dat ons nie onder die wanindruk moet kom dat erediens hou die belangrikste deel van ware geloof is nie. Dat solank ek net die erediens of eredienste op Sondag bygewoon het, dan is my geloofsverantwoordelikheid afgehandel en nou kan ek die res van die week maar doen wat ek wil nie.  

Om hierdie punt te beklemtoon het ek gesê dat eredienste ‘n klein deel van ons geloofslewe is in vergelyking met die res van ons roeping van Maandag tot Saterdag. Daar is immers 1 rusdag en 6 dae om te werk. Dit is die orde wat God vasgestel het. Deur te sê dat dit in hierdie verhouding – en binne die konteks van Miga 6 - ‘n klein deel van ware geloof is, het ek geensins bedoel dat dit ‘n onbelangrike deel van ware geloof is nie. 
En dit maak die Here vir ons vanmore duidelik uit Psalm  84. Ware geloof sluit ook in dat ek as gelowige die Here in die erediens kom ontmoet. Daar is nie in die Skrif ‘n spanning tussen die uitlewing van ware geloof in die week en die uitlewing daarvan op ‘n Sondag nie. 

Die spanning ontstaan enersyds wanneer gelowiges – soos die volk in Miga se tyd – dink dat hulle in die week kan lewe soos hulle wil en dan net vinning ‘n paar offers kan bring – erediens kan hou – en dan is alles weer reg. Vir hulle bestaan ware geloof nie om soos die Here gesê het: van Maandag tot Saterdag in die samelewing reg te laat geskied en liefde te leef nie.

Die spanning ontstaan aan die ander ook as mense sou dink – soos baie gelowiges vandag – dat hulle van Maandag tot Saterdag ‘n klomp goeie dinge in die samelewing doen, dat hulle betrokke is by die nood van die wêreld en volgens hulle so die Here dien – maar hulle sien geen nodigheid om Sondag die Here saam met sy volk in die erediens te ontmoet nie. Hierdie onbybelse denke vind ons toenemend by die sg buite-kerklike Christendom van vandag. 
Nee, geliefdes, ware geloof bestaan uit altwee: om sewe dae van die week die Here te dien – Sondag in besonder gefokus op God en van Maandag tot Saterdag in besonder gerig op ons roeping in die wêreld! Dit is juis vanuit sy besig wees in die wêreld dat die digter van ps 84 na die Here verlang! Hy is nie by die tempel nie, hy verlang om weer daar te wees! 
Ons moet onthou die meeste gelowiges in Israel nie so gereeld by die tempel kon gaan aanbid as wat ons vandag erediens tot kan kom nie. Die tempel op die berg Sion in Jerusalem was simbool van God se teenwoordigheid by sy volk en daarheen moes die volk op gereeld tye kom offers te bring en die Here te aanbid. Maar die meeste van hulle het ver van Jerusalem gebly en kon nie so gereeld daar kom nie en vanuit hierdie ver weg wees van die tempel en die besondere ontmoeting met die Here, verlang die digter om weer daar te kom. En met hierdie verlange teken die Here vir ons in die eerste plek die noodsaak van hierdie ontmoeting in die erediens. 
Hy dink aan die pragtige tempelgeboue wat God se heerlikheid en glans versimboliseer het en dit wek hierdie diep verlange by hom. Hy is op gesonde manier “jaloers” op die voëltjies wat hulle nessies daar in die tempelgeboue maak en so altyd naby aan die Here kan wees. Hy het ‘n dringende behoefte om weer sulke noue gemeenskap met God te hê. Hy erken ook die waarde van die ontmoeting met God want hy sê in vers 11 net een dag by die Here is beter as 1000 weg van die Here in ‘n lewe van sonde. 
Geliefde br en sr, liewe kinders, verlang ek en jy ook so na gemeenskap met God? Gee ons onsself so volledig in die week in diens van God dat ons leeg en moeg verlang om die Here in die erediens te ontmoet? Dat ons wil kom om troos, krag en toerusting te ontvang  om weer die volgende week aan te pak? 

Is die Here vir ons so belangrik dat ons die een dag wat Hy ons beveel om Hom in besonder te kom dien – vir ons ook belangrik is? Sal ons ook metafories gesproke “ver reis” en “gevare trotseer’ om by die Here te wees? Is sy opdrag aan my om Hom so te kom ontmoet ook ons erns? Of doen ons dit soos ons dit in ons besige program op ‘n Sondag kan inpas? 

Daar is die bekende metafoor wat dikwels deur gelowiges gebruik word wanneer ons sê dat  die erediens vir hulle soos ‘n vulstasie is waar my geloofsmotor se tenk weer gevul kan word om die reis voort te sit.
Ons moet mooi hieroor dink! Is dit die volle waarheid? Behoort die volle fokus van die erediens te wees dat my geloofstenk gevul moet word. Nee, geliefdes. 

Want die Here openbaar in die tweede plek dat die erediens op Sondag primêr oor Hom gaan!  Let op hoedat die digter elke keer die volle fokus op God laat val. Hy sê: hoe lieflik is U huis o Here van die leërskare! Dit gaan om die magtige God wat hy daar ontmoet. Hy wil graag soos die voëltjies by die sy Koning en God wees. Dit gaan oor God as lewende God en Koning van die wêreld wat hy daar kom dien! Hy sê in vers 5: “gelukkig is die mense wat U kom prys!’ Die fokus val op God wat gedien en geprys word! Uiteindelik wat hy dit in vers 12 saam as hy sê die Here ons God Hy is ons son en ons skild. 
Die Here is die bron van alles. Die erediens is op Hom gerig en ons moet Hom hier verheerlik en aanbid. Sonder God is dit nie ‘n erediens nie! 

God is ons son – Hy is die bron van ons krag, ons groei en ons lewe! Net soos geen ding op aarde sonder die son kan leef nie, net so kan ons sonder God nie lewe nie! Uit Hom is die lewe en Hy gee die lewe. Hierdie krag en lewe het Hy vir ons in Christus gegee! Christus het gekom om ons van die dood te red! Vanweë die sonde wat soos duisternis in die wêreld aan die werk is – sou ons sterf! Maar Christus het die duisternis oorwin om aan ons die lig van die lewe te gee! Sonder Christus sal ons geestelik sterwe – sal ons nooit kragtig diensbaar kan wees nie. 

God is ook ons skild. Die skild is metafoor vir beskerming. Die Here is die een wat ons beskerm. Waarteen moet Hy ons beskerm? Eerstens teen onsself en ons sonde! Dit het Hy gedoen deur Christus soos ‘n skild tussen ons en sy toorn en oordeel te kom laat staan. Christus word in ons plek gestraf sodat ons kan lewe – Hy is ons skild teen die oordeel van God. 

Maar Chirstus moet ons ook beskerm teen die duiwel en sy magte! Daarom het Christus ook aan die kruis die Satan oorwin en uit die dood opgestaan sodat Hy ons kan beskerm. Daar waar Hy nou aan die regterhand van die Vader oor die wêreld heers het Hy reeds die oorwinning behaal en kan die bose ons nie meer oorwin nie. Inteendeel van agter ons Skild, Jesus Christus, kan ons nou ons sonde en die bose oorwin. 

Geliefdes, Dit is wie God is en wat Hy vir ons gedoen het. Dit is die God wat ons hier kom aanbid omdat Hy God is en omdat Hy is wie Hy is en doen wat Hy doen! Daarom kan ons nie anders as om in aanbidding neer te val wanneer ons nie hier kan wees nie, verlang om dit te kom doen. Want God het dit vir elkeen van ons wat glo gedoen? 

Wanneer ons die Here so kom dien, Hom so kom aanbid dan gee God – in die derde plek - ons uit vrye genade wat ons nodig het om te lewe en Hom te dien. Die psalmdigter sê in vers 12: die Here gee dan aan sy kinders genade, eer en die goeie. Die Here gee genade sodat ons Hom kan dien. Sodat ons – soos vers 7 en 8 dit beskryf – deur droë laagtes kan gaan – metafoor van moeilike tye en uitmergelende diens aan God =- en Hy ons daar met die reën van sy genade versterk. Dat  ons van krag tot krag kan gaan. 

Die Here gee ook eer. Wat se eer? Die eer om te kan deel aan die oorwinning van sy Ryk. Het u al gewonder hoekom bid die digter in vers 10 vir die koning? Want Jerusalem was ook die setel van die koning van die Israelitiese ryk. Simbool van die koninkryk van God waar ons hom vanuit Nuwe Testamentiese perspektief soos konings moet dien. Die erediens is ook die plek waar ek die Koning ontmoet en my opdragte kry om in die wêreld in sy Naam en deur die krag van sy Gees te gaan oorwin in hierdie wêreld.

Die Here gee ook die goeie aan sy kinders? Ja, Hy sorg ook vir jou persoonlik. Daarom is die ontmoeting met die Here ook ‘n seën vir jou persoonlike lewe en diens aan God. Dit is die vrug wat jy ontvang wanneer jy die Here dien en Hom aanbid

Geliefde brs en srs, wat ‘n wonderlike voorreg het ons om meer as die psalmdigter in die erediens voor God te kom. In hulle tyd kon hulle nie in die Allerheiligste in gaan om die Here te ontmoet nie. Die priesters moet hulle offers namens hulle bring. Deur Christus kan ek en jy nou persoonlik die Here ontmoet! Wat ‘n wonderlike genade!

Wie sal dan nie verlang om dit te kan doen nie? 

Amen  

